
Útdráttur 
Í ljósi sífellt vaxandi fjölmenningar, aukinna fordóma og sögulegs samhengis er þessu verkefni ætlað 
að varpa ljósi á mikilvægi trúarbragðafræðslu í grunnskólum. Til þess að ná settum markmiðum er 
kannað hvað felst í því að vera trúaður og hvaða trúarbrögð eru ríkjandi í heiminum. Stuttlega er farið 
yfir trúarbrögð í sögulegu samhengi sem og stöðu trúarbragða á Íslandi. Rannsóknir og fræðileg skrif 
um fjölmenningu almennt, fjölmenningu á Íslandi og fjölmenningarlegt skólastarf er kannað. Farið er 
yfir hvað felst í fordómum og staðalímyndum og hver staða fordóma er á Íslandi. Einnig er rætt hvað 
hægt sé að gera til að sporna við fordómum og staðalímyndum. Kannað er hvaða aðferðum og 
kennslufræðilegum nálgunum hægt sé að beita í trúarbragðafræðslu og rannsóknir og kenningar 
ýmissa fræðimanna eru settar fram í því samhengi. Sérstaklega er farið yfir hvaða hlutverki kennarinn 
gegnir í vandaðri trúarbragðafræðslu. Niðurstöður þessa verkefnis benda til þess að 
trúarbragðafræðsla sé mikilvægur þáttur þegar kemur að sögulegu samhengi, fjölmenningarsamfélagi 
og sem gagnlegt verkfæri til að sporna við fordómum og staðalímyndum. Trúarbragðafræðsla ætti að 
vera vönduð og faglega skipulögð. Áhersluatriði í trúarbragðafræðslu ættu að vera að auka 
umburðarlyndi og efla gagnrýna hugsun nemenda. Með aukinni fræðslu um fjölbreytni trúarbragða og 
hvaða sögulegu áhrif þau hafa haft í gegnum tíðina ásamt áherslu á að bera ávallt virðingu fyrir 
skoðunum annarra, er mögulegt að sporna við áframhaldandi fordómum og staðalímyndum. Einnig er 
með því hægt að stuðla að bættu samfélagi þar sem allir geta vel við unað í félagsskap hver við annan, 
óháð menningu, siðum og venjum hvers og eins. Þannig er mögulegt að byggja upp umburðarlynt, 
fjölmenningarlegt samfélag. 
 
 

Abstract 
In the light of constantly increasing cultural diversity, increased prejudice and historical context, this 
final paper’s purpose is to shed light on the importance of religious education in elementary schools. 
To reach set goals the comprehension of religion and what it means to be religious as well as which 
religions are dominating in the world, are investigated. The historical context of religion is briefly 
examined as well as the status of religion in Iceland. Research and academic writings about general 
cultural diversity in society, cultural diversity in Iceland and Icelandic schools are investigated. 
Prejudice and stereotypes are introduced and defined as well as the status of prejudice in Iceland. It is 
also investigated how to counteract prejudice and stereotypes. Methods and pedagogical approaches 
to religious education are examined and discussed. The role of teachers when it comes to conducting 
a quality religious education is examined and discussed. The results of this project indicate that 
religious education is important when it comes to historical context, cultural diversity and the battle 
against prejudice and stereotypes. Religious education should be of good quality and professionally 
organized. The emphasis of religious education should be to increase tolerance and strengthen the 
students ‘critical thinking. With increased education about religious diversity and its impact on history 
through time along with emphasis on mutual respect, it is possible to counteract the continuing 
prejudice and stereotypes. It also opens up the possibility to contribute to a better society where 
everyone can live together in harmony in the company of each other independently of individual 
culture and customs. That way, it is possible to build a tolerant, diverse society.  

1. Inngangur 

Árið er 2018 og 17 ár eru liðin frá þeim hörmungaratburðum sem áttu sér stað þann 11. 

september 2001. Hryðjuverkaárásin á tvíburaturnana í New York markaði tímamót í sögu 

heimsins og var upphafið að stríðsátökum sem eiga sér stað enn þann dag í dag. Flóttafólk 

hefur farið í stríðum straumum frá stríðshrjáðum löndum, í kjölfar stríðsátakanna, nær allar 

götur síðan. Fólk sem vill hefja nýtt líf á öruggum stað, fjarri þeim hörmungum sem stríð felur 

í sér. Flóttafólk og aðrir innflytjendur, sem hafa sagt skilið við eigin rætur, koma til annarra 

landa í von um að þeirra bíði betra líf. Þetta fólk flytur í nýtt menningarumhverfi og þarf að 

aðlagast nýju samfélagi. Því miður eiga innflytjendur oft erfitt uppdráttar í nýju samfélagi 

vegna tungumálaörðugleika og fordóma sem byggjast á staðalímyndum. Eftir atburðina í 

Bandaríkjunum árið 2001 hafa múslimar gjarnan orðið fórnarlömb staðalímynda, þar sem fólk 

setur samasemmerki á milli þess að vera múslimi og hryðjuverkamaður. Þetta hefur alið af sér 

mikla fordóma í garð múslima. Miklar umræður hafa átt sér stað í samfélaginu á síðastliðnum 

árum um fjölmenningu og umburðarlyndi gagnvart náunganum sem og mikilvægi þess að líta 

á fjölmenningarleg samfélög sem mikilvæga auðlind. Þegar margir menningarheimar koma 

saman er hætt við árekstrum, þar sem fólk hefur mismunandi siði og venjur, talar mismunandi 

tungumál og stundar mismunandi trúarbrögð. Það er því umhugsunarefni hvort ekki sé þörf á 

betri fræðslu um málefnið. 

Þessu verkefni er ætlað að varpa ljósi á mikilvægi þess að fræðast um trúarbrögð í 

samhengi sögunnar, fjölmenningar og fordóma. Til að byrja með er fjallað um hvað felst í því 

að vera trúaður og stuttlega fjallað um stærstu fimm trúarbrögð heimsins. Þá er farið yfir sögu 

trúarbragða á Íslandi og hvernig hún hefur breyst í gegnum tíðina. Næst er fjallað um 

fjölmenningarhugtakið og hvað felst í því, ásamt því að fjalla um fjölmenningu á Íslandi og 

fjölmenningu og skólastarf. Farið er yfir hvað felst í fordómum og staðalímyndum og hvað 

hægt er að gera til að koma í veg fyrir fordóma og misskilning sem byggist á staðalímyndum. 

Fjallað verður sérstaklega um fordóma á Íslandi og fordóma og skólastarf. Loks er fjallað um 

trúarbragðafræði og kennslu og kannað hvernig hægt sé að nálgast trúarbragðafræðslu í 

skólum. Farið er yfir aðferðir og kennslufræðilega nálgun í trúarbragðafræðslu og hlutverk 

kennarans er einnig skoðað. Að lokum eru niðurstöður dregnar saman með það að markmiði 

að varpa ljósi á mikilvægi trúarbragðafræðslu. 

2. Um tru arbrö gð  

Samkvæmt Esposito, Fasching og Lewis (2015, bls. 9-16) trúir sá sem er trúaður því að hann sé 

bundinn heilagri skyldu gagnvart völdum sem stjórna örlögum hans. Öll trúarbrögð eru í 

grundvallaratriðum byggð á sama grunni. Trúarbrögð eru byggð á goðsögum eða dæmisögum, 

t.d. Biblíunni og Kóraninum, sem eiga rætur í reynslu fólks. Trúað fólk stundar helgisiði og er 

hluti af trúarlegu samfélagi, t.d. kirkju eða mosku, sem er stjórnað af trúarlegum leiðtoga, t.d. 

presti eða rabbína. Trúarbrögðum er ætlað að stuðla að réttri breytni fólks. 

Trúarbrögð skipa stóran sess í sögu mannkyns og hafa í gegnum tíðina haft mikil áhrif 

á líf fólks. Uppruna trúarbragða má rekja til forfeðra mannkyns sem reyndu meðal annars að 

hafa samband við anda, sennilega í gegnum einhvers konar hugleiðslu. Fyrir um 100.000 árum 

virðast Neanderdalsmenn hafa notað helgisiði af einhverju tagi við jarðarfarir. Það bendir til 

þess að einhvers konar trú hafi verið til á þeim tíma. Um árið 30.000 fyrir Krist framkvæmdi 

fólk greftranir með athöfnum sem gæti bent til trúar á líf eftir dauðann (Esposito, Fasching og 

Lewis, 2015, bls. 42-44). Auk þess hafa fundist tugþúsund ára gamlar útskornar styttur og 

hellamálverk sem mætti ætla að hafi haft trúarlegan tilgang (Coogan, 2003, bls. 6). Trúarbrögð 

hafa því líklega verið til í einhvers konar mynd í mörg þúsund ár. 

Trúarbrögð, eins og við þekkjum þau í dag, koma síðar til sögunnar. Stærstu trúarbrögð 

heimsins eru fimm; kristni, íslam, hindúismi, búddismi og gyðingdómur. Misjafnt er eftir 

heimshlutum hvaða trúarbrögð fólk aðhyllist, en í Evrópu, Ameríku og Ástralíu er kristindómur 

ríkjandi. Um helmingur Afríkubúa aðhyllist íslamstrú og Asíubúar aðhyllast að mestu íslam, 

hindúisma og búddisma (Esposito, Fasching og Lewis, 2015, bls. 7). Séu trúarbrögð skoðuð eftir 

fjölda, má sjá að flestir jarðarbúar aðhyllast kristni eða um 2,2 milljarðar. Um 1,5 milljarður 

aðhyllist íslam og yfir 800 milljónir manna eru hindúatrúar. Búddistar eru taldir vera um 380 

milljónir talsins og eru því fjórðu fjölmennustu trúarbrögðin. Gyðingar eru um 14 milljónir og 

eru fámennasta trúarhreyfingin af þessum fimm stærstu og eru taldir með vegna sögulegra 

áhrifa þeirra. Þrátt fyrir að vera ekki fleiri, hafa Gyðingar haft mikil áhrif á söguna (Esposito, 

Fasching og Lewis, 2015, bls. 78, 150, 223, 311, 402). Gyðingar hafa haft afar mikil menningar- 

og trúarleg áhrif á heiminn. Kristindómur varð í raun til út frá gyðingdómi og á margt 

sameiginlegt með íslamstrú, enda byggja kristindómur og íslamstrú á sameiginum grunni, 

gyðingdómnum. Gyðingdómur og kristindómur ásamt íslam áttu stóran þátt í því að móta 

vestræna menningu (Coogan, 2003, bls. 6-7). 

Trúarbrögð hafa komið við sögu í mörgum sögulegum atburðum í gegnum tíðina og oft 

er ekki hægt að skilja atburðina fyllilega nema gera sér grein fyrir forsögunni. Á meðal þekktra 

atburða, þar sem trúarbrögð koma við sögu, má t.d. nefna helför nasista gegn gyðingum, átök 

Ísraels við Palestínu, krossfarir kristinna manna, stríðsátök í austurlöndum og útrýming 

Búddista á Indlandi. Einnig má í þessu samhengi nefna þjóðarmorð Tyrkja á Armenum og nú 

nýlega aðgerðir Mjanmar til að koma Róhingjum í burtu frá landinu. Allt eru þetta atburðir 

sem hafa haft mótandi áhrif á heiminn eins og við þekkjum hann í dag. Til þess að miðla 

þekkingu okkar áfram til komandi kynslóða er mikilvægt að segja frá því hvaða áhrif trúarbrögð 

hafa haft og eiga í þessu samhengi.  

 

2.1 Trúarbrögð á Íslandi 

Í 62. grein stjórnarskráar Íslands stendur: „Hin evangeliska lúterska kirkja skal vera þjóðkirkja 

á Íslandi, og skal ríkisvaldið að því leyti styðja hana og vernda“ (Stjórnarskrá lýðveldisins Íslands 

nr. 33/1944). Íslendingar eru flestir kristnir og hafa verið það frá árinu 1000, þegar Þorgeir 

Ljósvetningagoði skar úr um það á Alþingi að þegnar landsins skyldu gerast kristnir til þess að 

halda friðinn. Fyrir þann tíma voru flestir Íslendingar ásatrúar en Noregskonungur stóð fyrir 

kristniboði á Íslandi. Það tók töluverðan tíma fyrir kristni að festast í sessi hér á landi. Eftir 

kristnitökuna hélt trúboð Noregskonungs áfram og smám saman þróaðist kristin menning og 

kirkja á meðal landsmanna (Stofnun Árna Magnússonar í íslenskum fræðum, e.d.). 

 Með aukinni fjölmenningu á Íslandi hefur fjölbreytni trúarbragða hér aukist. Þó flestir 

Íslendingar séu kristnir, hefur þróunin síðustu ár haft ýmsar breytingar í för með sér. 

Samkvæmt upplýsingum frá Hagstofu (Hagstofa Íslands, 2015) fækkaði skráðum einstaklingum 

í Þjóðkirkjunni um 3,2% á 10 árum, þ.e. á árabilinu 2005-2015. Árið 2015 voru 73,8% 

þjóðarinnar skráð í Þjóðkirkjuna og árið 2017 var prósentutalan komin niður í 69,89% 

(Siðmennt, 2017). Árið 2014 skráðu fleiri sig úr Þjóðkirkjunni en í hana og sömuleiðis fjölgaði 

þeim sem skráðu sig utan trú- og lífsskoðunarfélaga. Ljóst er að þróunin síðustu ár hefur verið 

Þjóðkirkjunni í óhag, en flestir Íslendingar eru þó skráðir þar. Sömuleiðis hafa orðið breytingar 

á skráðum trú- og lífsskoðunarfélögum á Íslandi en árið 1991 voru 14 félög skráð samanborið 

við 27 félög árið 2006 (Hagstofa Íslands, 2007). Nú eru skráð trú- og lífsskoðunarfélög alls 49 

(Hagstofa Íslands, e.d.a.). Samkvæmt tölum frá 2017 eru stærstu trú- og lífsskoðunarfélögin á 

Íslandi, fyrir utan kristin félög, Ásatrúarfélagið með 3.583 meðlimi, Zuism með 2.845 meðlimi, 

Siðmennt með 1.789 meðlimi og Búddistafélag Íslands með 1.048 meðlimi (Hagstofa Íslands, 

e.d.c.). Það er því greinilegt að töluverðar breytingar hafa átt sér stað á síðustu árum hvað 

varðar trú og trúfélög á Íslandi. Það ætti því að teljast skynsamlegt að fræðslu um þetta málefni 

sé sinnt af vandgæfni í skólum. 

 

3. Fjö lmenning  

Allar þjóðir hafa ákveðna menningu sem einkennir hið daglega líf fólks. Menning er fyrirbæri 

sem sameinar einstaklinga innan samfélagsins í gegnum siði og venjur. Siðferði, trú, tákn og 

þekking eru undirstöður hvers samfélags (Arnar Árnason, 2003). Samkvæmt Taylor og 

Whittaker (2003, bls. 125) er menning skilgreind af venjum, gildum, hefðum, heimssýn og 

samfélagslegum og pólítískum samböndum sem hópur fólks hefur mótað. Þessi hópur fólks 

tengist í gegnum sameiginlega þætti, s.s. tungumál, sögu, trúarbrögð, stétt og staðsetningu.  

Þegar fólk innan sama samfélags kemur úr ólíkum menningarhópum, er gjarnan talað um 

fjölmenningu.  

Fjölmenning og fjölmenningarhyggja eru hugtök sem heyrast oft nú til dags, m.a. í 

tengslum við skóla og menntun. Hugmyndafræðin sem felst í fjölmenningarhyggju er sú að 

mismunandi menningarhópar í fjölbreyttum samfélögum hafi virk samskipti sín á milli. 

Einstaklingar eiga að hafa jafnan rétt, óháð því úr hvaða menningarhópi þeir koma. Gert er ráð 

fyrir að samfélag fjölbreytilegra einstaklinga endurspegli fjölbreytnina og valdaskipting þess 

sömuleiðis. Fjölmenningarlegt samfélag samanstendur af fólki sem býr á sama svæði og er 

með ólíkan uppruna og/eða þjóðerni og með ólíka menningu og trú. Í slíku samfélagi er virðing 

borin fyrir náunganum, óháð lífsháttum og allir mætast á jafnréttisgrundvelli og af 

umburðarlyndi (Guðrún Pétursdóttir, 2006).  

Hanna Ragnarsdóttir (2007a, bls. 18-19) talar um hugmyndir Bhikhu Parekh 

stjórnmálafræðiprófessors um menningarlegan fjölbreytileika nútímasamfélaga. Parekh telur 

að hægt sé að skipta fjölbreytileikanum niður í þrjár tegundir. Fyrsta tegundin felur í sér 

samfélag þar sem einstaklingar samfélagsins hafa ólíkar venjur, skoðanir og lífsstíl, þrátt fyrir 

að vera hluti af sama menningarhópi. Önnur tegundin felur í sér samfélag, þar sem sumir 

einstaklingar samfélagsins gagnrýna og reyna að endurskipuleggja gildi ríkjandi menningar og 

tilteknar grundvallarreglur. Þriðja tegundin felur í sér mörg minni samfélög innan heildarinnar, 

sem hvert um sig lifir  eftir sínum eigin gildum og trúar- eða skoðanakerfum og þekkist þetta í 

flestum nútímasamfélögum. Í samfélögum þar sem hugtökin fjölmenningarhyggja eða 

fjölmenningarlegt samfélag eru notuð er oftast verið að tala um allar þrjár tegundirnar af 

fjölbreytileika. 

Öruggt er að draga þá ályktun að fræðsla um fjölmenningu og fjölmenningarleg 

samfélög sé mikilvægur liður í kennslu barna. Trúarbrögð eru hluti af menningu fólks og í 

fjölmenningarlegum samfélögum líkt og Íslandi hlýtur að teljast áríðandi að fram fari heildstæð 

fræðsla um trúarbrögð og fjölmenningu. 

 

3.1 Fjölmenning á Íslandi  

Stjórnarskrá Íslands (1. mgr. 65. gr) kveður á um að: „Allir skulu vera jafnir fyrir lögum og njóta 

mannréttinda án tillits til kynferðis, trúarbragða, skoðana, þjóðernisuppruna, kynþáttar, 

litarháttar, efnahags, ætternis og stöðu að öðru leyti“ (Stjórnarskrá lýðveldisins Íslands nr. 

33/1944). Þessi jafnræðisregla stjórnarskráarinnar er í takt við hugmyndafræði um 

fjölmenningu enda er Ísland nú orðið mjög fjölbreytt samfélag. Á síðustu árum hefur 

innflytjendum fjölgað mjög á Íslandi eins og sjá má á mynd 1. Einnig má sjá á mynd 1 að 

innflytjendur eru um 36 þúsund talsins árið 2017. Það eru um 10% þjóðarinnar ef miðað er við 

mannfjölda 1. janúar 2018, en þá var heildarfjöldi Íslendinga 348.450 (Hagstofa Íslands, 2018). 

Til samanburðar má nefna að árið 1998 voru innflytjendur um 6.500 talsins (sjá mynd 1) en 

mannfjöldinn það ár var um 270 þúsund manns (Hagstofa Íslands, e.d.b.). Innflytjendur voru 

því um 2,4% af mannfjölda árið 1998 og ljóst er að aukningin á þessum 20 árum er veruleg. 

Mynd 1. Fjöldi innflytjenda á Íslandi á tímabilinu 1996-2017. Aðlagað frá Hagstofa Íslands. (e.d.). Sótt frá 
http://px.hagstofa.is/pxis/sq/a2ad756d-f626-42ff-9c21-d6a82dff59ee 

Gera má ráð fyrir að þessi aukning innflytjenda á Íslandi hafi þó nokkur áhrif á samfélagið á 

Íslandi. Fólk sem hefur alist upp við vissa siði og ákveðna menningu, er með sinn menningararf 

í farteskinu þegar það sest að hér á landi. Trúarbrögð eru oft stór hluti af menningu fólks og 

margir stunda trúarsiði á annan hátt en innfæddir Íslendingar. Því er mikilvægt að vel sé tekið 

á móti innflytjendum sem koma til landsins og þeim sýnd virðing og umburðarlyndi.  

 Ragna Lára Jakobsdóttir (2007, bls. 186-193) fer yfir rannsóknir sem gerðar voru á 

tímabilinu 1996-2006 um fjölmenningarsamfélagið á Íslandi í bókinni Fjölmenning á Íslandi. 

Samkvæmt þeim rannsóknum var algengt að innflytjendur ynnu illa launuð störf sem voru ekki 

í samræmi við menntun. Skortur á íslenskukunnáttu var meðal annars talin ástæða þess. Þeir 

innflytjendur voru verst staddir sem voru menningarlega frábrugðnir, höfðu lélega 

íslenskukunnáttu og unnu láglaunastörf. Mörg börn innflytjenda voru illa stödd og komu fram 

áhyggjur vegna þess. Einnig kom fram að margir höfðu upplifað fordóma sem byggðust á 

staðalímyndum. Misjafnt var eftir heimalandi innflytjenda hver staða þeirra á var á Íslandi. 

Asískir innflytjendur voru t.d. gjarnan í illa launuðum og erfiðum störfum. Samkvæmt 

rannsóknunum var íslenskukunnátta stærsta hindrunin fyrir innflytjendur frá Asíu og var 

ástæðan talin vera skortur á íslenskukennslu. Asískir innflytjendur höfðu einnig upplifað 

fordóma og neikvætt viðhorf frá samfélaginu. Ljóst er að innflytjendur eru oft í slæmri stöðu 

og þörf er á úrbótum. 

 Ragna Lára (2007, bls. 195-200) fjallar einnig um rannsóknir sem hafa verið gerðar til 

að kanna viðhorf Íslendinga til innflytjenda. Þær rannsóknir sem Ragna fjallar um, voru gerðar 

á tímabilinu 1998-2007 og benda flestar til þess að meirihluti Íslendinga hafi haft jákvætt 

viðhorf til innflytjenda. Rannsóknir, sem gerðar voru á meðal ungmenna, bentu til þess að 

stúlkur hefðu jákvæðari viðhorf til innflytjenda en drengir. Einnig var skoðað hvort það skipti 

fólk máli hvaðan innflytjendur komu. Niðurstaðan var ekki afgerandi en sýndi þó fram á að það 

skipti yngra fólk minna máli en eldra fólk. Eva Heiða Önnudóttir (2009, bls. 89-90) fjallar um 

könnun sem gerð var á vegum Rannsóknarmiðstöðvar Háskólans á Bifröst og var ætlað að 

kanna viðhorf Íslendinga til innflytjenda. Flestir svarendur virtust á þeirri skoðun að 

innflytjendur ættu að tileinka sér siði og venjur landsins sem þeir flyttu til sem þykir 

athyglisvert í ljósi fjölmenningarumræðu. Eva bendir á að um 40% svarenda hafi verið á þeirri 

skoðun að vinnuveitendur ættu frekar að ráða til sín íslenska starfsmenn en erlenda þegar litla 

atvinnu væri að fá. Niðurstöður bentu einnig til þess að Íslendingar virtust jákvæðari í garð 

innflytjenda en t.d. önnur Evrópuríki. Þó virtist hafa dregið úr jákvæðni á meðal Íslendinga á 

árunum 2005-2008, en á því tímabili varð töluverð aukning innflytjenda til Íslands. Það má því 

draga þá ályktun að með aukinni fjölmenningu dragi úr jákvæðu viðhorfi Íslendinga til 

innflytjenda og er það áhyggjuefni. 

 

3.2 Fjölmenning og skólastarf  

Fjölmenning hefur áhrif á starf í skólum og því er áhugavert að kanna stöðu fjölmenningarlegs 

skólastarfs. Björk Helle Lassen hefur, ásamt fleirum, rannsakað fjölmenningu í þessu 

sambandi. Samkvæmt grein eftir Björk o.fl. (2007, bls. 161-166), má rekja umræðu og þróun 

um fjölmenningu í skólum hér á landi til aukningar á nemendum af erlendum uppruna. Björk 

og samstarfsfólk hennar benda á að hugtakið fjölmenning hafi verið notað þröngt í skólum á 

Íslandi og aðallega vísað til þjóðmenningar og uppruna en ekki til nemendahópsins í heild. Þau 

benda einnig á mikilvægi þess að nemendur af erlendum uppruna fái kennslu á eigin tungumáli 

og að kennarar fái fræðslu um kennslu fjölmenningarlegra hópa. Áhersla er lögð á að tvítyngdir 

kennarar sjái um kennslu tvítyngdra barna og bent á að innflytjendur hafi oft mikla menntun 

án þess þó að vera í starfi við hæfi. Sérstaklega er tilgreint að kennsla sem byggist á 

fjölmenningu geti verið góð leið til að efla fjölmenningarlega færni nemenda.  

Aukning á flutningum fólks af erlendum uppruna til Íslands hefur óhjákvæmilega áhrif 

á skólastarfið, þar sem börn af erlendum uppruna þurfa að ganga í íslenska skóla. Fjöldi barna 

á skólaaldri á meðal innflytjenda hefur farið stigvaxandi síðastliðin ár, eins og sést ef mynd 2 

er borin saman við mynd 3. Eins og sést á mynd 2, er fjöldi innflytjenda á aldrinum 6-16 ára 

undir 30 talsins á öllum aldursbilum árið 1996. Á mynd 3 eru fæst börn á aldrinum 6-16 ára 

rúmlega 100 en flest börn rúmlega 200 árið 2017. Það hefur því orðið töluverð aukning á 

börnum innflytjenda. 

Í ljósi aukningar á börnum innflytjenda er vert að kanna stöðu þessara barna í 

íslenskum skólum. Hanna Ragnarsdóttir (2007b, bls. 258-266) fjallar um rannsóknir, sem 

gerðar voru á árunum 2000-2006, á stöðu innflytjendabarna á Íslandi. Samkvæmt þeim 

rannsóknum hafa börn innflytjenda átt erfitt uppdráttar í menntakerfinu. Hanna nefnir að 

viðhorf til innflytjendabarna hafi verið neikvætt og að börnin hafi verið einangruð og jaðarsett. 

Þá kom einnig fram að skortur var á fjölmenningarlegum vinnubrögðum í kennslu. Hanna 

bendir, í sömu umfjöllun, einnig á rannsókn sem sýndi fram á að unglingar frá Austur-Evrópu 

eða af suðrænum uppruna, urðu fyrir meira aðkasti af hálfu íslenskra nemenda en nemendur 

frá vesturhluta heimsins. Hanna fjallar að lokum um eigin rannsókn sem framkvæmd var á 

árunum 2002-2005 og kannaði stöðu og reynslu 10 fjölskyldna af erlendum uppruna. Þá ræddi 

hún við níu ungmenni um reynslu þeirra af skólagöngu á Íslandi. Samkvæmt niðurstöðum 

þeirrar rannsóknar skortir víða faglega þekkingu til að mæta þörfum nemenda. Kennara skorti 

þekkingu og skilning á menningartengdum aðstæðum barnanna, t.d. tungumáli og 

Mynd 2. Fjöldi innflytjenda á aldrinum 6-16 ára árið 1996. Aðlagað frá Hagstofa Íslands. (e.d.). 
Sótt frá http://px.hagstofa.is/pxis/sq/f137f329-91b3-42dc-8c2d-8e5adb491c9a 

Mynd 3. Fjöldi innflytjenda á aldrinum 6-16 ára árið 2017. Aðlagað frá Hagstofa Íslands. (e.d.). 
Sótt frá http://px.hagstofa.is/pxis/sq/46facdb4-9d50-4c9c-8237-b1f05c99405d  

http://px.hagstofa.is/pxis/sq/f137f329-91b3-42dc-8c2d-8e5adb491c9a
http://px.hagstofa.is/pxis/sq/46facdb4-9d50-4c9c-8237-b1f05c99405d

trúarbrögðum og einstaklingsbundið virtist eftir starfsfólki skólanna hvernig börnunum var 

mætt. Einnig kom fram að grunnskólakennara skorti almennt þekkingu á hugmyndafræði 

fjölmenningarlegrar menntunar. Hanna kemur með ýmsar tillögur að úrbótum fyrir skóla til að 

mæta þörfum innflytjendabarna betur. Hún bendir á að mikilvægt sé að börn innflytjenda hafi 

samskipti við jafnaldra og að þau finni að þau séu metin til jafns við íslensk börn. Mikilvægt er 

að skólasamfélagið endurspegli jákvæð viðhorf til menningarheima barna af erlendum 

uppruna, s.s. til tungumáls þeirra og trúarbragða . Að lokum bendir Hanna á að þróa þurfi 

kennsluaðferðir sem hafi hliðsjón af fjölmenningu. 

 Hanna framkvæmdi aðra, svipaða rannsókn árið 2011, þar sem hún ræddi við sömu 

ungmenni og í rannsókninni frá 2002-2005. Þar lýstu ungmennin skólagöngu sinni í grunnskóla, 

framhaldsskóla og í sumum tilfellum, háskóla. Mörg þeirra lýstu byrjunarörðugleikum og einn 

piltur sagðist hafa orðið fyrir aðkasti af hálfu skólafélaga vegna trúarbragða sinna. Ungmennin 

sögðu að góður grunnur hafi verið lagður að íslenskukunnáttu þeirra í grunnskóla, en eftir það 

hafi lítið bæst við. Þá stóðu ungmennin, sem enn voru í grunnskóla, betur að vígi félagslega en 

þau sem voru í framhaldsskóla. Öll ungmennin sögðust glíma við tungumálaerfiðleika í námi 

sínu, en þau höfðu enga íslenskukunnáttu við komuna til landsins og takmarkaða 

enskukunnáttu. Þau nefndu að skólarnir mættu styðja við íslenskunámið á markvissari hátt og 

að kennarar mættu gefa sér tíma til að útskýra betur fyrir þeim. Þau ungmenni sem voru yngst 

við komuna til landsins höfðu þó náð mun betri tökum á íslenskunni en þau sem eldri voru og 

skýrist það af grunnskólagöngu yngri barnanna. Þau sem voru styst í grunnskóla áttu í 

töluverðum erfileikum með nám og starf vegna þess að þau skorti íslenskukunnáttu. Öll 

ungmennin höfðu sett sér stefnu um aukna menntun í framtíðinni og voru með metnaðarfullar 

framtíðaráætlanir (Hanna Ragnarsdóttir, 2011, bls. 53-63). 

 Hanna fjallaði einnig stuttlega um rannsóknir, sem gerðar voru á árunum 2006-2010, á 

reynslu ungra innflytjenda af íslenska skólakerfinu. Sumar rannsóknir bentu til þess að 

nemendur af erlendum uppruna væru félagslega einangraðir og ekki vel að sér í íslensku. Börn 

af erlendum uppruna virtust ekki áhugasöm um íþrótta- og tómstundastarf utan skóla og 

börnum sem áttu erlenda foreldra leið verr og voru líklegri til að verða fyrir aðkasti. Auk þess 

var námsárangur innflytjenda verri en innfæddra. Aðrar rannsóknir bentu til þess að 

innfluttum nemendum vegnaði vel í námi, þrátt fyrir að ekki væri lögð áhersla á 

fjölmenningarlega menntun í náminu. Flest bendir þó til þess að börn af erlendum uppruna 

eigi erfitt með að aðlagast skólum á Íslandi (Hanna Ragnarsdóttir, 2011, bls. 57-58). Miðað við 

þessar rannsóknarniðurstöður Hönnu er ljóst að börn af erlendum uppruna eiga oft erfitt 

uppdráttar í íslensku skólakerfi og staða þeirra er oft verri en hjá íslenskum börnum. Séu 

rannsóknir Hönnu á árunum 2002-2005 og árinu 2011 bornar saman virðast vandamál 

innflytjenda vera viðvarandi. Tungumálaörðugleikar og þekkingarleysi kennara er enn til 

staðar og ljóst er að úrbóta er þörf.  

Kennarar gegna mikilvægu hlutverki í skólastarfi og það hlýtur að teljast mikilvægt að 

kennarar búi yfir færni til að geta brugðist við fjölmenningu. Hafdís Guðjónsdóttir og Jóhanna 

Karlsdóttir (2010, bls. 192-195) ræða um fjölmenningu og skólastarf í bókinni Fjölmenning og 

skólastarf og í umfjöllun þeirra er rætt um kennara sem bregðast við fjölmenningu. Að mati 

þeirra skilgreina slíkir kennarar það sem er líkt og ólíkt með nemendum og viðurkenna ólík 

tungumál og menningu. Slíkir kennarar sýna í verki hvernig þeir meta eiginleika ólíkrar 

menningar og þjálfun í gagnrýninni hugsun. Áhersla þeirra á gagnkvæma virðingu og sanngirni 

á meðal nemenda einkennir þá. Þannig er stuðlað að því að hafa kennsluna miðaða að 

nemendanum en ekki kennaranum. Kennari þarf að afla sér þekkingar á bakgrunni nemenda, 

menningu þeirra, siðum, venjum og trúarbrögðum. Kennari sem kennir fjölmenningarlegum 

hópi nemenda þarf að beita fagmennsku í starfi og vinna ötullega að því að gera námið 

einstaklingsmiðað. Á viðkomandi að njóta aðstoðar frá öðrum starfsmönnum skólans við það 

verkefni. Kennari ákveður tilhögun námsins út frá nemendahópnum og verður að gera sér 

grein fyrir því að munur er á milli einstaklinga.  

Samkvæmt Hafdísi og Jóhönnu einkenna fjórir undirstöðuþættir árangursríka kennslu 

nemenda í fjölbreyttum hópi. Í fyrsta lagi þarf að huga að því hverjum er kennt, þ.e. 

nemendum. Í öðru lagi þarf að huga að námsumhverfi, en umhverfið endurspeglar oft 

kennsluhætti kennarans og nemendahóp hans. Fjölmenningarlegt námsumhverfi einkennist 

oft af myndum á veggjum, þar sem sjá má ólíka nemendur við mismunandi aðstæður. Í þriðja 

lagi þarf að huga að námsefni en það þarf að endurspegla ólíka menningu. Í fjórða lagi þarf að 

huga kennsluaðferðum. Mikilvægt er að kennari geti sýnt sveigjanleika og geti skilgreint hvar 

styrkur nemenda liggur.  

Námsefnið getur skipt verulegu máli við kennslu fjölmenningarlegra hópa. Samkvæmt 

grein Hönnu Ragnarsdóttur og Kristínar Loftsdóttur (2010, bls. 210-214), endurspegla flestar 

námsbækur gildi og menningu meirihluta samfélagsins. Oft koma fram upplýsingar í 

námsbókum sem höfundar hafa valið sérstaklega en sleppt öðrum upplýsingum. Til dæmis eru 

margar námsbækur í sögu þannig að sagan er sögð frá vissu sjónarhorni. Nemandi í 

minnihlutahópi sem sér neikvæða umfjöllun um sinn hóp í fjölmiðlum eða bókum getur 

upplifað mjög neikvæða reynslu af því. Það er í raun birtingarmynd fordóma og getur haft 

neikvæð áhrif á nemendur. Kennarar geta haft áhrif á þessa birtingarmynd fordóma með því 

að velja vandlega námsefni og kennslufræði sem þeir styðjast við í kennslu sinni. Mikilvægt er 

að sýna fjölbreytileika mannlífsins í náminu, en ekki miða það eingöngu við tiltekinn 

samfélagshóp. Í greininni kemur fram að fræðimenn hafa bent á mikilvægi þess að huga að 

þeim skilaboðum sem gefin eru um sjálfsmynd og þjóðerni í hinum ýmsu miðlum. Einnig þarf 

kennari að huga að því hvort staðalímyndir séu ríkjandi í bókum fyrir börn. Kennsluhættir í 

fjölbreyttum hópi nemenda hafa verið rannsakaðir og á þeim rannsóknum byggist meðal 

annars nálgun sem kallast menningarlega samsvarandi kennsluhættir. Þessir kennsluhættir 

byggja á því að virða reynslu nemenda, menningarlega þekkingu þeirra og viðmið. Kennarinn 

skipuleggur þá námsumhverfið út frá reynsluheimi nemenda, þannig að allir nemendur kannist 

við eitthvað úr sínu daglega lífi, hvaðan sem þeir koma. Mikilvægt er að móta námsumhverfi 

þar sem gagnrýnin hugsun og umræða, markviss vinna gegn fordómum og staðalímyndum og 

valdefling eru til grundvallar. 

Ljóst er af rannsóknum Hönnu Ragnarsdóttur að nemendur af erlendum uppruna eiga 

gjarnan erfitt uppdráttar í skólum á Íslandi. Vanþekking á fjölmenningarlegum vinnubrögðum 

á meðal kennara ásamt tungumálaörðugleikum nemenda virðist vera viðvarandi vandamál. 

Hugsanlegt er að skortur á kennurum sem tileinka sér fjölmenningarleg vinnubrögð sé 

vandamálið en einnig gæti vandinn legið í námsumhverfinu og námsefninu. Samkvæmt 

ofangreindum rannsóknum skiptir námsumhverfi og námsefni miklu máli hvað varðar kennslu 

í fjölbreyttum hópi nemenda. Það má því draga þá ályktun að efla þurfi fjölmenningarleg 

vinnubrögð í skólum til að koma til móts við nemendur af erlendum uppruna. 

 

4. Fördö mar 

Fordómar eru oft nátengdir trúarbrögðum og því er nauðsynlegt að kanna hvað felst í 

fordómum. Samkvæmt íslenskri orðabók er fordómur „ógrundaður dómur eða skoðun“ og 

„andúð, óbeit sem ekki styðst við reynslu, rök eða þekkingu“ (Mörður Árnason, 2007). Toshiki 

Toma (2007, bls. 58-66) fjallar um fordóma í bókinni Fjölmenning á Íslandi. Samkvæmt Toma 

fela fordómar í sér einhvers konar gildismat. Hann tekur sem dæmi að svartur litur hafi 

almennt neikvæða merkingu en hvítur litur jákvæða. Hrafn táknar t.d. oft eitthvað slæmt á 

meðan svanur táknar eitthvað gott, þó svo að hrafnar og svanir séu hvorki betri né verri en 

aðrir fuglar. Að ákveða fyrirfram hvort eitthvert fyrirbæri felur í sér neikvæða eða jákvæða 

merkingu út frá lit eru fordómar. Fordómar geta stafað af ýmsum hlutum, t.d. í gegnum 

staðalímyndir. Samkvæmt Toma eru staðalímyndir oftast undirrót fordóma. Staðalímyndir 

geta verið af góðu og slæmu tagi en fela alltaf í sér ákveðna ímynd af vissum hlutum, 

fyrirbærum eða hópum. Fólk heldur sjálfkrafa í staðalímyndir og festir þær í minni. Það er 

einmitt tilgangurinn með þeim, enda eru þær búnar til meðvitað. Fjölmiðlar vinna mikið með 

staðalímyndir og bera þar af leiðandi vissa ábyrgð á mótun fordóma. Fordómar geta einnig 

stafað af því að eitthvað sem viss hópur samfélags gerir er yfirfært á heildina. Það er t.d. 

fordómafullt að halda því fram að heil þjóð sé drykkfelld, þó að viss hópur innan þjóðarinnar 

sé drykkfelldur. Fordómar hafa ýmsar birtingarmyndir og geta brotist út með t.d. ofbeldi, 

mismunun, pirringi, fyrirlitningu og jafnvel vorkunnsemi. Fordómar geta beinst að vissum 

hópum samfélagsins, t.d. að vissum kynþáttum, útlendingum og fötluðu fólki. 

 Blum (2009, bls. 451-460) fjallar einnig um fordóma í bókinni The Oxford Handbook of 

Philosophy and Education. Blum tekur í sama streng og Toma um að fordómar og 

staðalímyndir haldist oft í hendur, en telur þó að staðalímyndir og fordómar séu sitthvort 

fyrirbærið. Staðalímyndir fela ekki alltaf í sér fordóma. Til dæmis fela jákvæðar staðalímyndir 

oftast ekki í sér fordóma. Blum telur staðalímyndir þó alltaf vera ámælisverðar. Blum lýsir 

fordómum á þann hátt að þeir feli í sér dóm án þess að byggja á fullnægjandi 

undirstöðuþekkingu. Fordómafullir einstaklingar gera þannig ráð fyrir að t.d. viss 

samfélagshópur sé slæmur vegna þess að nokkrir einstaklingar innan hópsins eru slæmir. Blum 

bendir einnig á að andúð gegn vissum hópum er ekki alltaf vegna fordóma. Hann segir að 

réttlæta megi andúð gegn ýmsum hópum, t.d. nasistum. Fordómar eru þó flestum tilfellum 

slæmir og skaðlegir fyrir þá einstaklinga eða hópa sem fyrir þeim verða. Blum ræðir um 

kenningar um orsakir fordóma og skiptir þeim niður í þrjá flokka; sálrænar, félagslegar og 

sögulegar kenningar. Samkvæmt sálrænum kenningum má finna orsök fordóma í 

persónuleikaeinkennum einstaklinga. Einstaklingar sem eru óliðlegir, fastheldnir, undirgefnir 

valdi og ofstopafullir gagnvart þeim sem eru lægra settir, eru líklegir til að vera fordómafullir. 

Félagslegar kenningar telja að orsakir fordóma megi rekja til samfélagsgerða og 

kringumstæðna, þannig að einstaklingar fari sjálfkrafa eftir ríkjandi skoðunum meginhópa 

samfélagsins. Einstaklingar læra þannig að vera fordómafullir í gegnum venjulega 

félagsmótun. Uppruna fordóma á gyðingum má til dæmis rekja til upphafs kristnitökunnar en 

hatur á gyðingum breiddist út í kjölfar hennar. Fordóma gegn svörtu fólki má rekja til 

þrælkunar, aðskilnaðar- og nýlendustefna víðs vegar um heim. 

 

4.1 Fordómar á Íslandi  

Til að kanna hvernig fordómar birtast helst á Íslandi er vert að kanna hver réttarstaða fólks hér 

á landi er. Mannréttindayfirlýsing Sameinuðu þjóðanna (Mannréttindaskrifstofa Íslands, e.d.) 

kveður á um mannréttindi sem eiga við um allt fólk, óháð m.a. uppruna, þjóðerni, litarhætti, 

tungu, kynþætti og trú sbr. 2. gr. Samkvæmt 1. grein yfirlýsingarinnar eru allir þegnar frjálsir 

og jafnir þegar þeir koma í þennan heim. Samkvæmt 18. grein hafa allir rétt til skoðanna sinna 

og til að iðka trúarbrögð eftir eigin sannfæringu. Allir eru jafnir fyrir lögum og eiga að geta 

notið verndar þeirra án mismununar sbr. 7. gr. Mannréttindasáttmáli Evrópu (Lög um 

mannréttindasáttmála Evrópu nr. 62/1994) er með svipuð ákvæði s.s. réttur fólks til frelsis, 

jafnréttis og trúfrelsis án allrar mismununar, sbr. 7.gr. Í 14. gr sáttmálans er einnig ákvæði um 

bann við mismunun, þar sem kemur fram að ekki mega gera upp á milli fólks vegna m.a. 

þjóðernis, kynþáttar, trúarbragða eða tungu. Annar samningur, sem fullgiltur hefur verið af 

Íslands hálfu, er alþjóðasamningur um afnám alls kynþáttamisréttis (Alþjóðasamningur um 

afnám alls kynþáttamisréttis nr. 14/1968). Þessi samningur kveður á um fordæmingu alls 

kynþáttamisréttis og áróðurs sem byggir á hugmyndum um að vissir hópar hafi yfirburði 

umfram aðra hópa vegna uppruna, litarháttar eða kynþáttar. Samkvæmt samningi þessum er 

kynþáttamisrétti og skipulögð áróðursstarfsemi hvort tveggja bannað og hvílir á 

aðildarríkjunum skylda til að sjá til þess að hver sá sem breiðir út eða fremur ofbeldisverk 

vegna kynþáttahaturs skuli sæta refsingu. Samkvæmt þessum samningum og sáttmálum er 

öruggt að draga þá ályktun að Ísland vill ekki vera land sem umber fordóma. 

 Samkvæmt skýrslu ECRI (European Commission against Racism and 

Intolerance/Evrópunefnd gegn kynþáttafordómum og umburðarleysi) (Council of Europe, 

2017, bls. 9-17) um Ísland, hafa ýmsar framfarir orðið hér á landi á síðastliðnum árum. Sem 

dæmi má nefna að hatursorðræða gagnvart kynvitund eða kynhneigð hefur verið gerð 

refsiverð. Lögreglumaður sem rannsakar sérstaklega hatursglæpi hefur tekið til starfa, ásamt 

því sem gagnagrunnur hefur verið settur upp til að hafa eftirlit með hatursorðræðu á netinu, 

ekki síst þeirri sem beinist að múslimum. Í skýrslunni kemur einnig fram að ákveðin mál þykja 

enn áhyggjuefni, þrátt fyrir að töluvert hafi áunnist. Innflytjendur skortir aðgang að menntun, 

sérstaklega íslenskukennslu, en stjórnvöld settu sér þá stefnu árið 2007 að hjálpa 

innflytjendum að aðlagast. Miðað við stöðu margra innflytjenda á Íslandi í dag, þá hefur sú 

stefna ekki skilað tilætluðum árangri. Engin heildarlöggjöf er til staðar um bann við mismunun 

almennt og þá er ekki til sérhæfð stofnun á Íslandi sem tekst á við kynþáttamismunun og 

fordóma vegna kynþáttar.  

Aukning hefur orðið á fordómafullri orðræðu á Íslandi sem beinist aðallega að 

múslimum. Samkvæmt skýrslunni er hatursorðræðu beint að múslimum og öðrum 

minnihlutahópum á ákveðnum útvarps- sjónvarpsstöðvum. Auk þeirra miðla hefur orðið mikil 

aukning á hatursorðræðu gagnvart múslimum og hinsegin fólki á samfélagsmiðlum. ECRI 

bendir á leiðir til að sporna við hatursorðræðu. Meðal annars er bent á að sjálfseftirlit sé 

mikilvægt sem og að svara með röklegum hætti og fordæma orðræðu sem byggir á fordómum 

og andúð. 

Í skýrslunni kemur fram að borgarstjórn Reykjavíkur hafi heimilað byggingu fyrstu 

moskunnar á Íslandi, hún úthlutað lóð til verksins og hafi sú ákvörðun verið gagnrýnd. Hafi 

sumir gengið svo langt í mótmælum gegn moskunni að dreifa blóðugum blaðsíðum Kóransins 

ásamt afskornum svínshöfðum á lóð sem ætluð var til byggingar hennar. Stjórnmálamenn hafa 

haldið uppi skaðlegri orðræðu sem einkennist af fordómum gagnvart múslimum og þar hefur 

þeim m.a. verið líkt við hryðjuverkamenn. Í aðdraganda sveitarstjórnarkosninganna 2014 var 

andstaða gegn múslimum og moskunni helsta stefnumál ákveðins stjórnmálaflokks. Það er 

mat ECRI að slík framkoma stjórnmálamanna kyndi undir hræðslu og tortryggni gagnvart 

múslimum og stuðli að neikvæðara viðhorfi gagnvart þeim.  

 Þrátt fyrir að ýmislegt hafi áunnist í baráttunni gegn fordómum er ljóst að með tilkomu 

samfélagsmiðla hefur orðið til nýr vettvangur fyrir fordóma og hatursorðræðu og það jafnvel 

stuðlað að aukningu þeirra. Eins og kemur fram í skýrslu ECRI virðast fordómar oftast beinast 

gegn múslimum og ljóst að grípa verður til frekari aðgerða til að sporna við þeim. Með aukinni 

trúarbragðafræðslu væri hægt að stuðla að meira umburðarlyndi. 

 

4.2 Að koma í veg fyrir fordóma 

Skýrslan Toledo Guiding Principles on Teaching About Religions and Beliefs in Public Schools 

(2007, bls. 11-18), var unnin á ráðstefnu á Spáni. Samkvæmt henni er trúarbragðafræðsla 

mikilvægur þáttur í námi til að stuðla m.a. að auknum skilningi, gagnkvæmri virðingu og styðja 

við trúfrelsi. Þar er bent á að trúarbragðafræðsla feli í sér jákvæð gildi sem stuðli að frelsi allra 

til að hafa trúar- og lífsskoðanir og að kennsla um trúar- og lífsskoðanir geti dregið úr 

skaðlegum staðalímyndum og misskilningi. Samkvæmt skýrslunni sýna fjölmiðlar og aðrir 

samfélagsmiðlar trúarbrögð oft í ljósi sem endurspegla ekki það fjölbreytilega og flókna eðli 

sem í þeim felst. Sé trúarbragðafræðsla sniðgengin er hætt við aukinni mismunun, 

umburðarleysi og neikvæðum staðalímyndum.  

Toma (2007, bls. 71-72) fjallar lítillega um hvernig hægt sé að koma í veg fyrir fordóma 

og hindra útbreiðslu þeirra. Þekking og skilningur á fordómum skiptir miklu máli og mikilvægt 

er að afla sér upplýsinga um málefni áður en skoðun er mynduð. Mikilvægt er að geta gert 

greinarmun á staðreynd, fullyrðingu og áliti. Það getur verið erfitt að greina á milli fordóma, 

fullyrðinga og skynsamlegra hugmynda í ákveðnum málefnum og þess vegna er gott fyrir alla 

að hafa skoðanaskipti og hlusta á viðhorf annarra.  

Lawrence Blum ræðir einnig um hvernig hægt sé að draga úr fordómum. Hann miðar 

lausnina að því að finna orsökina. Sé orsök fordóma einstaklingsbundin, mælir Blum með því 

að nota menntun og breyttar uppeldisaðferðir til að koma í veg fyrir þá. Blum telur að ef 

félagslegar ástæður liggja að baki fordómunum, sé nauðsynlegt að breyta skipulagi og 

uppbyggingu samfélagsins, t.d. með stefnumálum eða félagasamtökum.  

Blum fjallar sérstaklega um hvernig draga megi úr fordómum með menntun. Hann 

nefnir kenningu um samskipti sem byggir m.a. á samvinnu, jafnrétti og einstaklingsbundnum 

samskiptum. Með samvinnu er átt við að nemendur úr mismunandi hópum þurfi að vinna 

saman að sameiginlegu markmiði og ná því markmiði. Þannig getur myndast samstaða á milli 

hópanna sem getur dregið úr fordómum. Það er mikilvægt að einstaklingarnir sem vinna 

saman líti hver á annan sem jafningja, bæði í samfélagslegu samhengi og í samvinnuhópunum 

sjálfum. Það þarf því að velja vandlega hvaða nemendur eru saman í hóp til að ná settum 

markmiðum. Að lokum þarf að tryggja að nemendur hafi samskipti sín á milli og kynnist hver 

öðrum, þvert á hópa. Gæta verður að því að samskiptin séu ekki yfirborðskennd eða 

skammvinn og að einkenni hópsins sem gjarnan verður fyrir fordómum séu ekki gerð of 

áberandi. Með vinnu sem þessari geta nemendur áttað sig á því að þeir fordómar og 

staðalímyndir sem þeir hafa gefið sér fyrirfram, eiga ekki við rök að styðjast og þannig dregur 

væntanlega úr fordómum þeirra.  

Blum fjallar einnig um hvernig megi draga úr fordómum með námslegri nálgun. Hann 

nefnir tvenns konar nálgun. Önnur snýr að upplýsingum um hópa sem eru líklegir til að verða 

fyrir fordómum. Hin nálgunin lýtur að fræðslu um fordóma og staðalímyndir. Með því að 

upplýsa nemendur um þá hópa samfélagsins sem gjarnan verða fyrir fordómum, er leitast við 

að draga úr fordómum um hópana með því að leiðrétta fyrirfram gefnar hugmyndir nemenda 

um þá. Einnig er leitast við að efla með nemendum samkennd með hópunum og þann 

eiginleika að geta sett sig í spor annarra. Hafa þarf í huga að ekki gefa allar upplýsingar jákvæða 

mynd af vissum samfélagshópum og gætu jafnvel staðfest fyrirfram gefnar hugmyndir 

nemenda. Samt sem áður er ekki mælt með því að veita eingöngu upplýsingar sem eru 

hagstæðar fyrir fordæmda hópa, heldur þarf að huga að sannleiksgildi og nákvæmni 

upplýsinga. Með því að fræða nemendur um hvað felst í fordómum og staðalímyndum, um 

hvernig fólk verður fordómafullt og um sögulegar uppsprettur fordóma og staðalímynda, er 

leitast við að fá nemendur til að líta inn á við og bera kennsl á eigin fordóma og hugmyndir um 

staðalímyndir. Þannig er hugsanlegt að nemendur geti dregið úr eigin fordómum með 

röklegum aðferðum. Blum segir að fræðslu af þessu tagi mætti fella inn í margar námsgreinar, 

t.d. samfélagsfræði, sögu og bókmenntir (Blum, 2009, bls. 460-466). 

Líkt og kemur fram í Toledo skýrslunni er mikilvægt að fram fari vönduð 

trúarbragðafræðsla í skólum til að sporna við fordómum og stuðla að umburðarlyndi. Toma 

leggur áherslu á skilning á fordómum og Blum leggur áherslu á að finna orsökina. Aðferðirnar 

sem Blum fjallar um geta verið nytsamlegar þegar kemur að kennslu sem hefur það að 

markmiði að draga úr fordómum. Einnig væri hægt að samtvinna þær aðferðir við 

trúarbragðafræðslu og slá þannig tvær flugur í einu höggi. 

  

4.3 Fordómar og skólastarf  

Samkvæmt aðalnámskrá grunnskóla (Mennta- og menningarmálaráðuneyti, 2013, bls. 22, 43-

49) skal fara fram nám um jafnrétti þar sem lögð er áhersla á m.a. trúarbrögð, lífsskoðanir, 

menningu og þjóðerni. Þar kemur einnig fram mikilvægi þess að fræða börn um mismunun og 

þá þjóðfélagshópa sem gjarnan verða fyrir mismunun, t.d. vegna þjóðernis. Allir nemendur í 

grunnskóla eiga að hafa jöfn tækifæri til náms, óháð m.a. uppruna, þjóðerni og trúarbrögðum. 

Lögð er áhersla á nám án aðgreiningar, þar sem borin er virðing fyrir fjölbreytileika nemenda. 

Skipulag námsins og kennsluaðferðir eiga að miða að jafnrétti og ekki mismuna nemendum á 

neinn hátt, hvort sem er eftir m.a. uppruna og trúarbrögðum. Grunnskólalög kveða einnig á 

um að komið skuli í veg fyrir mismunun í námi og kennslu og að starfshættir skuli miðast við 

það, sbr. 3.mgr. 24. gr. (Lög um grunnskóla nr. 91/2008). Í siðareglum kennara kemur m.a. 

fram að kennari skuli hafa jafnrétti að leiðarljósi og vinna gegn fordómum og ranglæti 

(Kennarasamband Íslands, e.d.). Greinilegt er að stefnan er skýr um jafnrétti og menntun 

barna. 

Í þessu samhengi er vert að skoða hver staða fordóma er í íslenskum skólum. Í grein 

eftir Börk Hansen og Hönnu Ragnarsdóttur (2010, bls. 18-31) kemur fram að algengt viðhorf í 

skólum á Íslandi sé að ekki þurfi að huga sérstaklega að fjölbreytni nemendahópa. Séu ekki 

mörg börn af erlendum uppruna í skólum er það oft viðhorf innan skólans að ekki þurfi að 

breyta starfsháttum hans. Þetta viðhorf getur verið hættulegt vegna þess að fjölbreytileiki felst 

ekki einungis í því að vera af erlendum uppruna. Auk þess gengur þetta viðhorf gegn gildandi 

lögum og aðalnámskrá.  

Samkvæmt Berki og Hönnu benda ýmsar rannsóknir til þess að börn innflytjenda séu í 

jaðarstöðu og viðhorf í skólum lýsi oft fordómum, þekkingarskorti og ranghugmyndum. Því er 

mikilvægt að skólastjórnendur, kennarar og annað starfsfólk hafi yfirgripsmikla þekkingu og 

skilning á fjölmenningarlegum málefnum, ólíkri menningu og trúarbrögðum, svo eitthvað sé 

nefnt. Sérstaklega er bent á mikilvægi þess að stjórnendur skóla afli sér þekkingar um ólíka 

hópa. Þar má nefna þekkingu um trúarbrögð nemenda og hvernig þau fléttast inn í daglegt líf 

þeirra, t.d. hvað varðar klæðaburð og matarvenjur. Auk þess er rætt um mikilvægi þess að 

fjölbreytni nemenda endurspeglist í kennarahópnum, þannig að kennarahópurinn sé 

fjölbreyttur en ekki of einsleitur til þess að kennarar hafi frekar skilning á þörfum 

nemendahóps með ólíkar þarfir. Gott er fyrir nemendur í fjölbreyttum hópi að hafa fyrirmyndir 

í kennarahópnum sem koma úr sama menningar- eða trúarbragðasamfélagi. Skilningur 

stjórnenda í skólum á kynþáttafordómum og útilokun skiptir miklu máli sem og þekking þeirra 

á nærsamfélagi skólans.  

Börkur og Hanna segja jafnframt að í þeim skólum sem hafa náð góðum árangri hvað 

varðar kynþáttafordóma og menntun sem byggir á fjölmenningarhyggju, hafi þekking 

skólastjóra og tengsl hans við nærsamfélagið skipt miklu máli. Mikilvægt er að skólar móti sér 

stefnu sem grundvallast á sameiginlegum gildum allra sem að koma og sé auk þess sveigjanleg, 

svo hægt sé að mæta ólíkum þörfum nemenda. Aðlögun nemenda og skóla þarf að vera 

gagnkvæm, þannig að skólinn lagi sig að jaðarhópum og jaðarhópar aðlagi sig að skólanum. Sé 

gerð sú krafa á nemendur í jaðarhópum að þeir þurfi að aðlagast skólum og segja skilið við 

sínar rætur, er hætt við neikvæðum afleiðingum. Sömuleiðis stuðlar slíkt ekki að jafnrétti.  

Börkur og Hanna benda á að samkvæmt ýmsum fræðimönnum sé hugmyndafræði 

fjölmenningalegrar menntunar og skóla án aðgreiningar nauðsynlegur grundvöllur fjölbreytni, 

t.d. hvað varðar menningu og trúarbrögð nemenda. Fjölmenningarleg menntun felur í sér að 

allir nemendur fái jöfn tækifæri til menntunar, óháð uppruna, kyni, menningu, trúarbrögðum 

og félagslegri stöðu. Það tekur til allra þátta skólastarfs, t.d. skólamenningar, námsefnis, 

kennsluaðferða og námskráa. Börkur og Hanna tala einnig um mikilvægi gagnrýninnar 

ígrundunar, þar sem fólk er vakandi fyrir umhverfi sínu og getur brugðist við breytilegum 

aðstæðum. Gagnrýnin fjölmenningarhyggja, sem byggir á gagnrýnum félagsvísindum, hefur í 

auknum mæli verið innleidd sem grundvallarhugmyndafræði í skólum. Gagnrýnin 

fjölmenningarhyggja felur í sér að fjölbreyttir nemendahópar með ólíkar rætur, menningu og 

trúarbrögð, hafi jöfn tækifæri til menntunar, sem er í takt við áðurnefndar áherslur 

aðalnámskrár. Gagnrýnin félagsvísindi fela í sér þá hugmyndafræði að tengja saman kenningu 

og framkvæmd á þann hátt að einstaklingar og hópar verði meðvitaðir um mótsagnir, skekkjur 

og óréttlæti í hugmyndakerfum sínum og félagslegum athöfnum. 

Líkt og Börkur og Hanna segja verða börn af erlendum uppruna oft fyrir fordómum og 

eins kemur fram að algengt viðhorf í skólum sé að ekki þurfi að huga að fjölbreytni nemenda. 

Þekking skólastjórnenda og annars starfsfólks er nefnd sem grundvallaratriði til að sporna við 

fordómum og stuðla að fjölmenningarlegu samfélagi. Því hlýtur að vera mikilvægt að starfsfólk 

skóla afli sér þekkingar á lífsháttum nemenda og miðli þeim upplýsingum jafnframt áfram til 

allra nemenda skólans. Slíkt væri til dæmis hægt að framkvæma í kennslu um trúarbrögð.  

 

5. Tru arbragðarfræði ög kennsla 

Réttindi barna samkvæmt lögum, sáttmálum og samningum kveða á um að ekki skuli mismuna 

börnum á neinn hátt. Samkvæmt 1. gr. barnalaga á barn rétt á að lifa og þroskast án nokkurrar 

mismununar (Barnalög nr. 76/2003). Í Barnasáttmála Sameinuðu þjóðanna, sem veitt hefur 

verið lagagildi á Íslandi, er kveðið á um að barn skuli ekki mismunað vegna m.a. kynþáttar, 

tungu eða trúarbragða, sbr. 1.mgr. 2. gr. Einnig er, í 1. mgr. 14. gr. samnings Sameinuðu 

þjóðanna, kveðið á um að virða skuli rétt barnsins til trúar, sannfæringar og frjálsrar hugsunar 

(Lög um samning Sameinuðu þjóðanna um réttindi barnsins nr. 19/2013). Samkvæmt 1. mgr. 

13. gr. í grunnskólalögum eiga allir nemendur rétt á námi við sitt hæfi (Lög um grunnskóla nr. 

91/2008). Hlutverk grunnskóla er m.a. að sjá til þess, ásamt því að efla vitund nemenda um 

menningu Íslands og kenna þeim að bera virðingu fyrir menningu í öðrum löndum (Mennta- 

og menningarmálaráðuneyti, 2013, bls. 31-33). Það er því ljóst hver réttur nemenda er þegar 

kemur að námi þeirra og lífi. 

Um trúarbragðafræði segir í aðalnámskrá grunnskóla: „Trúarbragðafræði er ætlað að 

auka skilning á ríkjandi trúarbrögðum og ólíkum trúarhefðum með umburðarlyndi og víðsýni 

að leiðarljósi“ (Mennta- og menningarmálaráðuneyti, 2013, bls. 196). Samkvæmt 

aðalnámskránni heyrir trúarbragðafræðikennsla undir samfélagsgreinar sem hafa eftirfarandi 

markmið að leiðarljósi: 

Markmið samfélagsgreina er að stuðla að skilningi nemenda á mörgum þeim hugmyndum og 
hugsjónum sem liggja til grundvallar viðhorfum okkar til umhverfis, auðlinda, menningar og sögu. 
Þeim er ætlað að gera nemendum kleift að nálgast samfélagsleg og siðferðileg álitamál með hjálp 
samræðunnar og láta afstöðu sína mótast af rökum. Kennsla í samfélagsgreinum á að miða að því 
að nemendur geti leyst hlutverk sitt sem þátttakendur í flóknu samspili mótandi sviða tilverunnar 
á skapandi hátt. Nemendur skulu fá leiðsögn í lýðræðislegum vinnubrögðum eins og þau geta 
komið fyrir á öllum þessum sviðum, hvort sem um er að ræða fjölskylduna, vinahópinn, skólann, 
nærsamfélagið eða samfélagið í víðara samhengi. Markmið samfélagsgreina er að nemendur 
tileinki sér réttsýni, gildismat og ábyrgð, sem meðal annars byggir á hæfni til þess að setja sig í spor 
annarra og hæfni til þess að sjá fyrir afleiðingar gerða sinna fyrir eigin hag, umhverfið og þjóðfélagið 
í heild (Mennta- og menningarmálaráðuneyti, 2013, bls. 195-196). 

 

Á tímum aukinnar fjölmenningar getur reynst flókið fyrir skóla að marka sér stefnu til 

að fræða nemendur um trúarbrögð á þann hátt að námskrá sé fylgt, tekið sé tillit til allra 

þjóðfélagshópa og að hlutleysis sé gætt. Sigurður Pálsson veltir fyrir sér hlutlausri nálgun í 

trúarbragðafræðslu í bók sinni Uppeldisréttur. Að mati Sigurðar felur hver nálgun í sér viss 

skilaboð. Til dæmis ef skólar myndu nálgast trúarbragðafræðslu út frá því röklega sjónarmiði 

að hjátrú og hindurvitni séu undirstaða trúarbragða, felur það í sér þau skilaboð að búið sé að 

ákveða fyrirfram hverju sé skynsamlegt að trúa. Ef skólar myndu nálgast trúarbrögð út frá 

félags- og menningarlegum þáttum, myndi það ekki uppfylla kröfur þeirra sem byggja tilveru 

sína á trúarlegri sannfæringu. Ef nálgun skóla myndi grundvallast af hinu veraldlega, mætti 

túlka það sem vissa afstöðu með þeim sem trúa ekki. Velji skólar hins vegar að sneiða alfarið 

fram hjá trúarbragðafræðslu, mætti túlka afstöðu skólanna sem þá að trúar- og lífsviðhorf 

skiptu ekki máli. Sigurður telur því afar erfitt að ákveða hvernig best sé að nálgast 

trúarbragðafræði á hlutlausan hátt í kennslu. Hann veltir því fyrir sér hvort ekki sé æskilegast 

fyrir skóla að ganga út frá og gefa upp, eina ákveðna lífssýn. Sigurður bendir einnig á mikilvægi 

umburðarlyndis, hvað varðar menntun barna og jöfn réttindi þeirra . Hann stingur upp á þeirri 

lausn að með miðlun þekkingar sé hægt að leysa álitamál, hvers eðlis sem þau eru. Hann bendir 

á mikilvægi þess að kennarar fái menntun sem veitir þeim þekkingu og vinnubrögð til að leiða 

málefnalegar umræður. Þannig sé hægt að stuðla að umburðarlyndi og virðingu fyrir 

mismunandi lífsskoðunum. Sigurður telur að fræðsla um trúar- og lífsskoðanir eigi að 

grundvallast á skilningi og þekkingu, svo nemendur geti tekið upplýsta afstöðu (Sigurður 

Pálsson, 2011, bls. 55-72). 

Gunnar J. Gunnarsson veltir trúarbragðafræðslu fyrir sér í grein sinni 

Trúarbragðafræðsla í samfélagi margbreytileikans. Gunnar telur að áherslur 

trúarbragðafræðslu eigi að vera félagslegur fjölbreytileiki, aukið umburðarlyndi og virðing fyrir 

mismunandi trúar- og lífsskoðunum og að sporna við misskilningi og staðalímyndum. Gunnar 

segir mikilvægt að skólar ástundi faglega og vandaða trúarbragðafræðslu, þar sem tekið sé 

tillit til menningar- og félagslegs umhverfis og samhengis. Hann bendir á að ef skólar hindri 

trúarbragðafræðslu, geti það leitt af sér aukna fordóma. Fái nemendur ekki fræðslu um 

trúarbrögð, geti það stuðlað að þekkingar- og skilningsleysi nemenda, en þekking sé 

meginforsenda umburðarlyndis. Gunnar telur að trúarbragðafræðslan eigi að vera á 

forsendum nemenda, þar sem þeir geti nýtt eigin reynslu og afstöðu til að auka skilning sinn á 

reynslu og afstöðu annarra. Gunnar segir jafnframt að aðferðir og nálganir sem taki mið af 

fjölbreytni séu æskilegar (Gunnar J. Gunnarsson, 2012, bls. 10-12). 

Af skrifum þeirra Sigurðar og Gunnars má draga þá ályktun að þekking og skilningur 

ættu að vera grundvallaratriði í trúarbragðafræðslu. Báðir nefna þeir mikilvægi 

trúarbragðafræðslu og að ekki sé æskilegt að sneiða hjá henni. Með vandaðri fræðslu um 

trúarbrögð sé hægt að stuðla að umburðarlyndi og virðingu fyrir mismunandi trúar- og 

lífsskoðunum fólks. Gunnar nefnir einnig að æskilegt sé að nálganir og aðferðir í 

trúarbragðafræðslu taki mið af fjölbreytni og því má færa rök fyrir því að fjölmenningarleg 

kennsla, líkt og fjallað er um í köflum 3.2 og 4.3, sé vænleg til árangurs. 

 

5.1 Aðferðir og kennslufræðileg nálgun 

Í aðalnámskrá grunnskóla er fjallað um kennsluhætti í samfélagsgreinum. Þar er mælt með 

aðferðum sem þjálfa gagnrýna hugsun og samtöl, t.d. spurnar- og umræðuaðferðir. 

Hópvinnubrögð eru talin geta stuðlað m.a. að dýpri skilningi og samkennd, en einnig auknum 

skilningi á skoðunum og viðhorfum annarra. Mælt er með því að vekja nemendur til 

umhugsunar með því að láta þá ræða um viðfangsefnið, rökræða, hafa skoðanaskipti og læra 

að tjá sig og virða skoðanir annarra. Heimildavinna er nefnd sem mikilvægur þáttur í 

samfélagsgreinakennslu og upplýsingalæsi,  þar sem nemendur geta fundið og metið 

upplýsingar á gagnrýninn hátt. Hlutverkaleikir eða leikræn tjáning eru aðferðir sem veita 

nemendum tækifæri til að setja sig í spor annarra og fást við álitamál eða ímyndaðar 

kringumstæður. Bekkjarfundir eru nefndir sem mikilvægur liður í því að viðhalda lýðræði, 

gagnkvæmri virðingu og umburðarlyndi. Þar geta nemendur fengið að tjá sig og ræða ýmis 

málefni, t.d. álitamál (Mennta- og menningarmálaráðuneyti, 2013, bls. 203-204). 

  Samkvæmt Toledo skýrslunni (Toledo Guiding Principles on Teaching About Religions 

and Beliefs in Public Schools, 2007, bls. 39-46), sem nefnd var í kafla 4.2, ætti 

trúarbragðafræðsla að vera á alþjóðlegu stigi og í samræmi við bæði samtímann og söguna. 

Mannréttindi og frelsi fólks til að hafa trúar- og lífsskoðanir ættu að vera forgangsatriði í 

trúarbragðafræðslu. Einnig er bent á mikilvægi þess að kennslan sé m.a. hlutlaus, heildstæð, 

nákvæm og byggð á skynsemi. Bent er á ýmsar leiðir til að kenna trúarbragðafræði í skólum. 

Hægt sé að kenna viðfangsefnið sjálfstætt eða flétta það saman við aðrar greinar, s.s. 

bókmenntir, tónlist, listir, heimspeki eða sögu. Einnig er hægt að kenna um trúarbrögð þvert 

á greinar í samvinnu við aðra kennara. Samkvæmt skýrslunni er hægt að beita mörgum 

aðferðum í kennslu um trúarbrögð. Bent er á kennaramiðaða nálgun, þar sem kennarinn er í 

hlutverki sérfræðings sem miðlar upplýsingum til nemenda. Þar skiptir þekking kennarans og 

gæði námsefnisins mestu máli. Einnig er hægt að beita nemendamiðaðri nálgun, þar sem 

nemendur vinna á gagnvirkan hátt, t.d. með samræðum, hópvinnu eða rökræðum og er 

kennarinn þá í hlutverki aðstoðarmanns. Mælt er með því, óháð því hvaða nálgun er beitt, að 

kennslan höfði til samkenndar nemenda, þannig að þeir verði færir um að setja sig í spor 

annarra. 

  Gunnar J. Gunnarsson (2012, bls. 6-7) fjallar í áðurnefndri grein um hugmyndir 

nokkurra breskra fræðimanna um trúarbragðafræðslu. Fyrst nefnir hann fræðimanninn Ninian 

Smart. Smart leggur áherslu á svokallaða fyrirbærafræðilega nálgun, en í henni felst að 

nemendur og kennarar ýti til hliðar áður gefnum forsendum sínum og nálgist trúarbrögð út frá 

sjónarhorni þeirra sem þeim tilheyra. Kjarni þessarar nálgunar Smart felst í hinu dulræna, 

trúfræðilega, félagslega, siðferðilega og helgisiða- og reynslusviðum. Samkvæmt Gunnari hafa 

margar námsbækur á Íslandi miðast við fyrirbærafræðilega nálgun. Sú nálgun hefur þó verið 

gagnrýnd af öðrum fræðimönnum, aðallega fyrir þá kröfu að nemendur og kennarar ýti frá sér 

eigin forsendum. Á meðal gagnrýnenda er fræðimaðurinn Michael Grimmitt, en hann kom 

einnig fram með eigin nálgun. Sú nálgun felst í að greina fræðsluna í þrjú mismunandi módel; 

að læra trúarbrögð, að læra um trúarbrögð og að læra af trúarbrögðum. Með því að læra 

trúarbrögð á Grimmitt við þá fræðslu um trúarbrögð sem yfirfærist kynslóða á milli og á sú 

aðferð við um fræðslu innan fjölskyldna eða trúfélaga. Að læra um trúarbrögð felur í sér að 

veita nemendum almennan og ósérstæðan skilning á trúarbrögðum, kenningum þeirra, 

gildum, hefðum og sannfæringu. Með því að læra af trúarbrögðum er átt við þá sjálfsþekkingu 

sem nemendur öðlast af því að læra um trúarbrögð. Grimmitt vill nálgast trúarbragðafræðslu 

í skólum með því að sameina seinni tvö módelin; að læra um trúarbrögð og að læra af 

trúarbrögðum.  

Gunnar (2012, bls. 8) fjallar einnig um fræðimennina Robert Jackson og Andrew 

Wright, sem hafa báðir verið afkastamiklir rannsóknarmenn um trúarbragðafræðslu. Jackson 

hefur, líkt og Grimmitt, gagnrýnt fyrirbærafræðilega nálgun og hefur sjálfur mótað eigin 

nálgun sem kallast „túlkandi nálgun“. Sú nálgun hefur verið túlkuð sem samhengismiðuð, þar 

sem samhengi og reynsla nemenda hefur verið áhersluþáttur. Andrew Wright hefur hins vegar 

þróað leið sem byggir á trúarlegu læsi, þar sem áherslan er á inntaksmiðaða nálgun. Þessa 

nálgun kallar Wright „gagnrýna trúarbragðafræðslu“. Miklar rökræður hafa verið á milli 

þessara tveggja fræðimanna um hvor nálgunin sé hentugri.  

Nálgun Wright felur í sér að byggja upp trúarlegt læsi með því að beita 

kennsluaðferðum sem hvetja til spurninga um hinn endanlega sannleika. Wright vill þó ekki 

setja hugmyndina um gagnrýna trúarbragðafræðslu fram sem almennt kennslumódel, þar sem 

hann er þeirrar skoðunar að slík framsetning myndi stuðla að hamlandi kennsluramma. 

Samkvæmt Wright er mikilvægt að finna jafnvægi á milli túlkunar á trú og tortryggni og á milli 

þess sem maður gefur sér og þess augljósa. Gagnrýnin trúarbragðafræðsla verður að virða og 

viðurkenna það samhengi sem trúarbrögðum fylgir, en á sama tíma verður að gæta að því að 

samhengið stuðli ekki að hamlandi og þröngt skilgreindum sannleikskröfum. Það hvernig 

trúarbrögð eru kynnt ásamt þeim kennsluaðferðum sem er beitt hefur óhjákvæmilega veruleg 

áhrif á það hvernig nemendur koma til með að skilja trúarbrögð.  

Samkvæmt Wright er mikilvægt, í gagnrýninni trúarbragðafræðslu, að tengja við vissar 

dyggðir sem stýra viðfangsefninu sem heild. Þær dyggðir sem Wright nefnir í þessu samhengi 

eru hreinskilni, móttækileiki, viska og sannsögli. Samkvæmt Wright eru þessar dyggðir 

gagnlegt tól til að leiða viðfangsefnið með því að bjóða upp á möguleika til að spyrja spurninga 

um torræðan sannleika og byggja upp trúarlegt læsi. Hreinskilnisdyggðin feli í sér þá kröfu að 

nálgast hið flókna lærdómsumhverfi á hreinskilinn hátt, þ.e. kennsluaðferðir, innihald og 

markmið námskrárinnar. Einnig þurfi hreinskilnin að taka til áhrifa frá alþjóðlegum, þjóðlegum 

og staðbundnum stjórnmálum, fyrrum skuldbindingum nemenda, kennara, heimila og skóla 

og margræðni sannleikskröfunnar um trúarbrögð. Án slíkrar hreinskilni sé hætt við því að 

kennsluferlinu sé stýrt af óþekktum valdakerfum. Með móttækileika sé átt við að gerð sé sú 

krafa á nemendur að þeir gerist næmir á eigin tilfinningar, hugsanir, tilgang og sögu sem og 

annarra einstaklinga og hópa. Sé móttækileikinn einlægur, muni hann gera nemendum kleift 

að finna fyrir áhrifum mismunandi heimsmynda og krefjast ígrundaðra og upplýstra svara. 

Markmið viskunnar sé að nemendur geti fundið, hugsað, átt samskipti og brugðist við 

fullyrðingum um trúarlegar hefðir og veraldlegar hliðstæður þeirra á skynsamlegan hátt. 

Síðasta dyggðin, sannsögli, feli í sér að nemendur tileinki sér tortryggni gagnvart fyrirfram 

gefnum staðreyndum til þess að öðlast fullan aðgang að sannleikanum í heild.  

Gagnrýnin trúarbragðafræðsla leggur áherslu á að veita nemendum tækifæri til að fást 

sjálfir við þá baráttu að koma á áreiðanlegum tengslum við grundvallarreglur lífsins. 

Samkvæmt Wright hafa þessar fjórar dyggðir mikilvægu hlutverki að gegna í framtíðarþróun 

viðfangsefnisins og án þeirra geti trúarbragðafræðsla ekki verið gagnrýnin. Wright tekur þó 

fram að dyggðunum sé ekki ætlað að vera grundvallaratriði í trúarbragðafræðslu, heldur 

leiðbeinandi verkfæri fyrir skóla til að ígrunda kennsluaðferðir sínar (Wright, 2004, bls. 221-

226).  

Túlkandi nálgun Jackson felur í sér þrjú meginhugtök, sem taka mið af þeirri fjölbreytni 

sem fyrirfinnst innan trúarbragða og gerir víxlverkun á milli menningar og trúar mögulega. 

Þessi þrjú meginhugtök eru; framsetning, túlkun og ígrundun. Framsetning felur í sér að kynna 

trúarbrögð fyrir nemendum, með dæmum, á þann hátt að tekið sé tillit til fjölbreytileika 

mismunandi trúarbragða með það að markmiði að auka skilning nemenda á trúarbrögðum. 

Framsetning felur í sér þrjú mismunandi stig; trúarlegar hefðir, hópa og einstaklinga. Umræður 

og skilgreiningar á meginhugtökum mismunandi trúarhefða stuðla að því að nemendur geti 

mótað eigin skoðanir á þeim. Með trúarlegum hópum er átt við hópa innan trúarbragða, t.d. 

sértrúarsöfnuði. Með því að læra um mismunandi hópa innan trúarbragða geta nemendur 

aukið skilning sinn á þeim og mótað sér skoðanir sem byggjast á túlkunum hugtaka. Að lokum 

er hægt að sporna við staðalímyndum trúarbragða með því að fræða nemendur um að hver 

trúaður einstaklingur sé einstakur í eðli sínu. Túlkun felur í sér andstæður og samanburð á 

hugmyndum nemenda og hugmyndum þeirra sem iðka viss trúarbrögð, með það að markmiði 

að nemendur geti fundið fyrir samkennd. Það er mikilvægt þegar túlkunaraðferðinni er beitt 

að nota ofangreinda framsetningu og flakka á milli einstaklinga í samhengi hópanna og 

trúarlegra hefða. Til þess að auka skilning nemenda er nauðsynlegt að þeir ígrundi áhrif þess 

sem þeir hafa lært. Þess vegna er mikilvægt að stuðla að uppbyggjandi gagnrýni og ígrundun 

nemenda, með því að leyfa nemendum að ræða saman um eigin reynslu og annarra. Þannig 

geta nemendur tengt við fjölbreytni með því að uppgötva að hugsanlega eigi þeir eitthvað 

sameiginlegt með því sem þeir læra um og það getur breytt fyrirfram gefnum hugmyndum 

þeirra (Jackson, 2016, bls. 155-158). 

Gunnar (2012, bls. 11-12) bendir á að margt sé líkt með hugmyndum Jackson og 

Wright. Þeir leggi báðir áherslu á að nemendur taki þátt í náminu og að reynsla þeirra skipti 

máli. Þeir vilji báðir skapa skilning og umburðarlyndi á meðal nemenda og leggja áherslu á 

gagnkvæma virðingu. Gunnar telur skynsamlegt að trúarbragðafræðsla taki mið af báðum 

nálgunum, þar sem innihald trúarbragða og félags- og menningarlegt samhengi eru mikilvægir 

þættir. 

Líkt og fjallað er um í aðalnámskrá er hægt að beita ýmsum aðferðum í 

trúarbragðafræðslu en lögð er áhersla á gagnrýna hugsun, skilning, samkennd og gagnkvæma 

virðingu. Í Toledo skýrslunni er bent á að trúarbragðafræðslu sé hægt að kenna sem sjálfstætt 

viðfangsefni eða í gegnum aðrar greinar. Líkt og í aðalnámskrá, kemur fram í Toledo skýrslunni 

að kennslan skuli höfða til samkenndar nemenda. Það er því ljóst að samkennd og sá eiginleiki 

að geta sett sig í spor annarra er talinn mikilvægur þáttur í trúarbragðafræðslu.  

Eins og kom fram hefur fyrirbærafræðileg nálgun Smart verið gagnrýnd af öðrum 

fræðimönnum. Nálgun Jackson sameinar á vissan hátt síðari tvo þættina í nálgun Grimmitt þ.e. 

að læra um trúarbrögð og að læra af þeim, en Jackson leggur áherslu á túlkun og samhengi. 

Sé nálgun Jackson borin saman við nálgun Wright má sjá ýmsa sameiginlega þætti. Þeir leggja 

til dæmis báðir áherslu á gagnrýna hugsun, skilning, umburðarlyndi og að nemendur geti tekið 

upplýstar ákvarðanir. Það má því draga sömu ályktun og Gunnar hefur gert, að æskilegt sé að 

trúarbragðafræðsla taki mið af bæði nálgun Jackson og Wright.    

 

5.2 Hlutverk kennara 

Sá einstaklingur sem mun að mestu annast trúarbragðafræðslu er kennarinn og því er vert að 

kanna hvert hlutverk hans er í því samhengi. Samkvæmt aðalnámskrá grunnskóla (Mennta- og 

menningarmálaráðuneyti, 2013, bls. 203), felur hlutverk kennara í samfélagsgreinum það í sér 

að veita nemendum tækifæri til að efla samskiptahæfni sína og lýðræðisleg vinnubrögð. 

Kennarinn skal leiðbeina nemendum og aðstoða þá við að öðlast skilning á álitamálum, bæði 

siðferðilegum og samfélagslegum. Einnig skal kennarinn stuðla að skilningi á meðal nemenda 

á umhverfinu, samfélaginu, þeim sjálfum sem og öðru fólki. 

 Sigurður Pálsson (2011, bls. 71-79) fjallar um hlutverk kennara í trúarbragðafræðslu. 

Hann segir að mikilvægt sé að menntun kennara tryggi þeim næga kennslufræðilega þekkingu 

á því viðfangsefni sem þeir kenna og að þeir sjálfir venji sig á að beita vinnubrögðum sem 

hvetja til efnislegra umræðna. Sigurður bendir einnig á mikilvægi samstarfs kennara við 

foreldra. Hann nefnir nokkra hópa sem þyrfti að huga sérstaklega að þegar kemur að menntun 

þeirra í íslenskum skólum. Hann telur mikilvægt fyrir kennara sem kenna múslímskum börnum 

að vera vel að sér um viðhorf þeirra og fjölskyldna þeirra. Taka verður tillit til þess að múslimar 

hafa ákveðnar skoðanir varðandi t.d. klæðaburð, matarvenjur og bænahald. Vottar Jehóva er 

annar hópur sem Sigurður telur mikilvægt að huga sérstaklega að. Þeir halda til að mynda ekki 

upp á jól, afmælisdaga eða páska. Mikilvægt er að taka tillit til þess sérstaklega í kringum jól 

og páska, þegar algengt er að skólastarfið einkennist af þeim hátíðum. Siðmennt er síðasti 

hópurinn sem Sigurður telur að taka þurfi sérstakt tillit til, en Siðmennt byggir á þeirri 

lífsskoðun að guð sé ekki til. Meðlimir Siðmenntar hafa helst gagnrýnt samstarf kirkju og skóla 

og trúarlegar athafnir nemenda, s.s. söngva og helgileiki. Telur Sigurður mikilvægt fyrir 

kennara og skólasamfélagið allt að vinna í samstarfi við foreldra um öll þessi álitamál. 

 Samkvæmt Toledo skýrslunni (Toledo Guiding Principles on Teaching About Religions 

and Beliefs in Public Schools, 2007, bls. 52-59), er starfshæfni kennara, viðhorf þeirra og 

þekking grundvallaratriði í trúarbragðafræðslu. Kennarar þurfa að búa yfir hæfni til að kenna 

um trúarbrögð innan ramma gagnrýninnar hugsunar, þar sem áhersla er lögð á gagnkvæma 

virðingu á meðal nemenda. Einnig þurfa kennarar að vera meðvitaðir um að staðalímyndir og 

þjóðhverf viðhorf geta verið skaðleg og reyna að sporna við áhrifum þeirra. Jafnframt þurfa 

kennarar að búa yfir skilningi á mannréttindum sem lúta að trúar- og menningarlegum 

fjölbreytileika. Kennarar þurfa að vera hvetjandi og hafa gott vald á því viðfangsefni sem þeir 

kenna. Mikilvægt er að kennarar búi yfir samskiptahæfni og geti beitt aðferðum í kennslu 

trúarbragða á heildstæðan og virðingarfullan hátt. Þá er einnig mikilvægt að kennarar öðlist 

skilning á fjölbreytni trúarbragða og lífsskoðana og áhrifum þeirra á menningu og samfélag. 

Kennarar þurfa að geta boðið nemendum sínum öruggt námsumhverfi, þar sem gagnkvæm 

virðing er í fyrirrúmi. Þekking á náms- og þroskasálfræði og hvernig hún tengist kennslufræði 

er mikilvæg fyrir kennara. Kennarar þurfa að geta beitt margvíslegum kennsluaðferðum og 

velja námsefni sem henta hverjum aldurshópi fyrir sig. 

 Menntun kennara er grundvallaratriði og því er mikilvægt að hún taki á öllum þessum 

þáttum. Einnig þarf að stuðla að því að kennarar öðlist færni og getu til að koma fram með 

nýjungar í kennslu. Þar sem kennarar eru í þeirri stöðu að geta haft bein áhrif á skoðanir 

nemenda, þarf kennaramenntun að tryggja að kennarar láti persónulegar skoðanir sínar ekki 

hafa áhrif á kennsluna. Einnig er bent á mikilvægi þess að kennarahópurinn sé fjölbreyttur og 

endurspegli sífellt vaxandi fjölbreytileika nemendanna. Kennaramenntun þarf einnig að vera í 

stöðugri endurskoðun til að undirbúa verðandi kennara sem best. 

 Ljóst er að hlutverk kennara er umfangsmikið og ábyrgð þeirra umtalsverð. Kennarar 

þurfa að huga að mörgum þáttum þegar kemur að trúarbragðafræðslu og sérstaklega þegar 

um fjölbreytilega nemendahópa er að ræða. Kennaramenntun þarf að tryggja að kennarar 

útskrifist með þá þekkingu og færni sem til þarf til að geta annast vandaða trúarbragðafræðslu.

  

6. Niðurstö ður ög lökaörð 

Þegar trúarbrögð eru skoðuð í sögulegu samhengi, þarf ekki að leita lengi til að finna ýmsa 

atburði sem þeim tengjast. Í mörgum tilfellum eru áhrif trúarbragða svo áberandi að ekki er 

unnt að skilja vissa atburði nema að skilja til fullnustu áhrif og sögu trúarbragðanna. 

Trúarbrögð eru samofin sögu heimsins á margan hátt og því er mikilvægt að 

trúarbragðafræðsla sé ekki látin sitja á hakanum.  

 Fjölmenning hefur aukist töluvert á Íslandi og fjöldi barna af erlendum uppruna 

sömuleiðis. Rannsóknir hafa sýnt að innflytjendur vinna gjarnan láglaunastörf, þrátt fyrir að 

hafa háskólamenntun. Tungumálaörðugleikar hafa hamlandi áhrif á innflytjendur á 

vinnumarkaði og í námi. Viðhorf Íslendinga til innflytjenda virðast hafa orðið neikvæðari með 

auknum fjölda þeirra og ef það er raunin þurfa yfirvöld að grípa til aðgerða. Rannsóknir á 

skólagöngu barna af erlendum uppruna benda til þess að skortur á íslenskukunnáttu hamli 

þeim í námi. Einnig hefur komið fram að börn innflytjenda eru gjarnan einangruð og mæta 

neikvæðum viðhorfum. Þessar niðurstöður eru þó ekki algildar og þörf er á nánari 

rannsóknum. Þetta er samt sem áður verulegt áhyggjuefni. Vaxandi fjölmenning á Íslandi og 

víðar og bág staða barna innflytjenda í skólakerfinu er málefni sem skólar þyrftu að beina 

athygli sinni að í auknum mæli. Hægt er að færa rök fyrir því að fjölmenningarleg menntun, 

þar sem fjölbreytni nemenda endurspeglast í hópi kennara, sé æskileg leið til að börnum 

innflytjenda vegni betur í skólum á Íslandi.  

 Ljóst er að fordómar og staðalímyndir eru fyrir hendi í samfélaginu og mikilvægt að 

öllum mögulegum leiðum sé beitt í skólakerfinu og víðar til að sporna við þeim. Réttindi fólks 

eru skýr í lögum og mannréttindasamningum sem Ísland er aðili að þannig að ljóst er að vinna 

á gegn mismunun. Þó virðist sem skýrari ramma vanti hvað varðar fordóma og staðalímyndir. 

Á Íslandi hafa fordómar aukist gagnvart vissum samfélagshópum sem birtist meðal annars á 

samfélagsmiðlum og öðrum miðlum. Sérstaklega hafa fordómar gagnvart múslimum aukist og 

hlýtur það að vera ábyrgð stjórnvalda að finna leiðir til að vinna gegn þeim vanda. Ýmislegt er 

hægt að gera til að vinna markvisst gegn fordómum og þar skiptir fræðsla miklu máli. Fræðsla 

sem stuðlar að auknu umburðarlyndi og gagnrýninni hugsun er mikilvæg til að sporna við 

fordómum. Vönduð trúarbragðafræðsla getur stuðlað að minnkun fordóma. Kennarar og 

skólasamfélagið þurfa að gera sér grein fyrir því að fjölbreytni felst ekki einungis í þjóðerni 

heldur flóru alls mannkyns.  

 Ýmsar leiðir er hægt að fara til að kenna um trúarbrögð í skólum. Það er 

grundvallaratriði að kennslan sé vönduð og hlutlaus. Erfitt getur reynst að kenna um 

trúarbrögð á hlutlausan hátt í samfélagi sem skilgreinir sig sem kristið. Það er ljóst að skólar 

þurfa að marka sér ákveðna stefnu í þessum málum. Hægt er að líta til Toledo skýrslunnar, 

hugmynda Robert Jackson og Andrew Wright og fleiri fræðimanna, þegar íhugað er hvernig 

skuli standa að trúarbragðafræðslu. Kennarinn gegnir mikilvægu hlutverki í þessu samhengi, 

þar sem það er hlutverk hans að finna aðferðir og kennslufræðilega nálgun á viðfangsefnið. 

Eins er mikilvægt að menntun kennara sé til þess vaxin að kennaraefni útskrifist með þá 

þekkingu og færni sem til þarf til að geta staðið að vandaðri og faglegri trúarbragðafræðslu. 

 Niðurstöður þessa verkefnis benda til þess að trúarbragðafræðsla sé mikilvægur þáttur 

í menntun grunnskólabarna. Í ljósi sögulegs samhengis, vaxandi fjölmenningar og aukinna 

fordóma í samfélaginu, er ljóst að fræðsla um trúarbrögð gæti lagt sitt af mörkum til að stuðla 

að meira umburðarlyndi og samstöðu í fjölmenningarlegu samfélagi. Komið hefur fram að 

mikilvægt er að trúarbragðafræðsla sé vönduð og skipulögð á faglegan hátt. Áríðandi er að líta 

til rannsókna og kenninga fræðimanna um kennslufræðilegar nálganir í trúarbragðafræðslu og 

að skólar og kennarar taki upplýstar ákvarðanir við skipulag trúarbragðafræðslu. Fram hefur 

komið mikilvægi þess að trúarbragðafræðsla byggi á hugmyndafræði gagnrýninnar hugsunar 

og stuðli að auknu umburðarlyndi.   

 Frekari rannsókna er vissulega þörf á áhrifum fjölmenningar á íslenskt samfélag og 

hvernig hægt er að koma til móts við börn innflytjenda í skólum. Auk þess þyrfti að rannsaka 

betur hvaða áhrif fordómar og staðalímyndir hafa á samfélagið og nemendur grunnskóla. 

Trúarbragðafræðsla er mikilvægur grundvöllur til að stuðla að auknu umburðarlyndi og virkja 

gagnrýna hugsun hjá nemendum. Mikilvægi trúarbragðafræðslu ætti að taka alvarlega í ljósi 

sögulegs samhengis, aukinnar fjölmenningar og til að sporna við fordómum og 

staðalímyndum. 

